
ESTATUTOS1 DO PARTIDO POLÍTICO 

INDEPENDIENTES POR RIBADUMIA 
 

TÍTULO I 

Disposicións xerais 
Artigo 1. Denominación, siglas e símbolo. 

1. Ó abeiro do artigo 6 da Constitución Española de 1978 e dos artigos 1 e 2 da Lei orgánica 
6/2002, do 27 de xuño, de partidos políticos, constitúese o partido político denominado 
INDEPENDIENTES POR RIBADUMIA, que ten como siglas IR. 

2. O símbolo do partido presenta forma circular, co exterior en cor laranxa; inclúe no centro 
a bandeira de Galicia (ondeando) coas siglas IR en cor laranxa, rodeada por 6 estrelas sen 
cor que representan as 6 parroquias do Concello de Ribadumia; ó redor destas, a 
denominación do partido en cores verde e laranxa. 

A súa imaxe é a seguinte: 

 

 

 

 

Artigo 2. Ámbito. 

 O partido político denominado INDEPENDIENTES POR RIBADUMIA ten un ámbito 
de actuación LOCAL, desenvolvendo a súa actividade política no Concello de Ribadumia. 

Artigo 3. Fins. 

1. O partido político INDEPENDIENTES POR RIBADUMIA ten por finalidade contribuír 
democraticamente á formación da vontade política da poboación ribadumiense, así como 
promover a súa participación nas institucións representativas de carácter político 
mediante a presentación e apoio de candidaturas nas eleccións municipais. 

2. Este partido político constituíuse cos seguintes fins específicos: 

 
1 Aprobados en Asemblea Xeral do 28/05/2021 e adaptados á Lei orgánica 3/2015, do 30 de marzo, de control da 
actividade económica-financeira dos partidos políticos. 

 Promover a participación democrática dos ribadumienses na decisión e execución de 
todas as políticas públicas. 

 Defender os dereitos e liberdades dos veciños e veciñas de Ribadumia, que constituirán 
a base fundamental da acción política de IR, atendéndoos tanto de forma individual 
coma colectiva e propoñendo, dentro da competencia e capacidade municipais, 
solucións para aqueles problemas que poidan ter. 

 Asumir os principios de eficiencia, eficacia e calidade na xestión pública e na prestación 
de servizos, así como a transparencia e a colaboración con todas as administracións 
públicas, cada unha no ámbito das súas competencias, respectando en todo momento e 
sen ningunha excepción a legalidade vixente que resulte aplicable. 

Artigo 4. Domicilio e web. 

1. O domicilio social de INDEPENDIENTES POR RIBADUMIA está na Travesía Freixo, 
número 8, en Ribadumia (CP 36636), Pontevedra. 

2. IR utilizará en Internet as seguintes páxinas: 

https://www.facebook.com/Independientes-por-Ribadumia-817710634988886 

https://www.instagram.com/independientes_ribadumia/ 

3. A dirección de correo electrónico de IR é independientesporribadumia@gmail.com. 

4. Tanto o domicilio social como as páxinas de Internet e a dirección de correo electrónico 
poderán ser modificados por acordo da Xunta Executiva, sen necesidade de modificación 
destes estatutos, comunicando estas posibles modificacións tanto ó Rexistro de Partidos 
Políticos coma ós afiliados e simpatizantes rexistrados. 

 

TÍTULO II 

Afiliados e simpatizantes 
CAPÍTULO I 

Afiliados 

Artigo 5. Dos afiliados. 

Poderán ser afiliados de IR as persoas físicas, maiores de idade, que non teñan limitada 
nin restrinxida a súa capacidade de obrar, independentemente do seu lugar de residencia, 
tanto en España coma no estranxeiro, conforme o disposto na lexislación aplicable. 

 

https://www.facebook.com/Independientes-por-Ribadumia-817710634988886
https://www.instagram.com/independientes_ribadumia/
mailto:independientesporribadumia@gmail.com

Artigo 6. Procedemento de alta e baixa de afiliación a IR. 

1. A condición de afiliado de IR adquírese a título individual, previa solicitude do 
interesado, e implica: 

 A aceptación e cumprimento das resolucións, acordos e demais documentos 
aprobados pola Asemblea Xeral e pola Comisión Executiva, así como dos programas 
de acción política que se desenvolvan. 

 A obriga de cumprir os estatutos e, de ser o caso, os regulamentos e todas as normas 
internas do partido. 

 A obriga de discreción e reserva respecto das reunións e deliberacións dos órganos 
nos que se participe, así como das súas conclusións, traballos e documentos. 

2. A solicitude de afiliación realizarase a través de instancia dirixida á Comisión Executiva, 
na que se farán constar os datos persoais, número de teléfono, enderezo completo e unha 
dirección de correo electrónico, acompañada de copia do documento identificativo 
correspondente (DNI ou equivalente). 

A Comisión Executiva resolverá sobre a procedencia ou non da admisión, 
comunicándolle a súa decisión ó solicitante dentro dun prazo de 15 días hábiles desde o 
momento do acordo. En caso de non admisión, a decisión debe estar motivada, podendo 
o interesado interpoñer, dentro do prazo dos 15 días seguintes á recepción da 
comunicación, recurso ante a Comisión de Garantías, que resolverá definitivamente na 
súa próxima reunión. 

3. Calquera afiliado poderá deixar de selo voluntariamente mediante a oportuna 
comunicación por escrito dirixida á Comisión Executiva, tendo efectos desde o mesmo 
momento desa comunicación. 

Ademais, consideraranse causas da perda de condición de afiliado o falecemento e a 
expulsión producida por sanción segundo o establecido no réxime disciplinario destes 
estatutos. Neste último caso, os efectos produciranse no momento en que se notifique a 
baixa acordada no órgano correspondente. 

4. As altas e baixas anotaranse na correspondente base de datos de afiliados, baixo o cargo 
da Secretaría do partido, que se axustará, en todo caso, ó disposto na Lei orgánica 3/2018, 
do 5 de decembro, de protección de datos persoais e garantía dos dereitos dixitais. 

Artigo 7. Dereitos dos afiliados. 

1. A participar nas actividades do partido e nos órganos de goberno e representación, a 
exercer o dereito de voto e a asistir á asemblea xeral, de acordo cos estatutos. 

2. A ser informados sobre a composición dos órganos directivos e de administración ou 
sobre as decisións adoptadas por estes, sobre as actividades realizadas e sobre a situación 
económica. 

3. A presentar propostas ou proxectos, así como emendas, para a súa toma en consideración 
de ser o caso. 

4. A participar e colaborar nas actividades públicas do partido, en particular, nas campañas 
electorais. 

5. A ser electores e elixibles para os cargos do partido, sempre que se atopen en plenitude 
dos seus dereitos e conten cunha antigüidade mínima, como afiliado, de 6 meses. 

Non poderán exercer o dereito ó sufraxio activo ou pasivo os afiliados que se atopen, na 
data do acordo da convocatoria das eleccións correspondentes, propostos ou xa 
sancionados coa suspensión da condición de afiliado ou coa expulsión do partido, por 
incorrer nalgunha das infraccións graves ou moi graves contempladas no réxime 
disciplinario deste estatuto. 

6. A impugar os acordos dos órganos do partido que estimen contrarios á lei ou ós estatutos. 

7. A acudir ó órgano encargado da defensa dos dereitos do afiliado. 

Artigo 8. Deberes dos afiliados. 

1. Compartir as finalidades do partido e colaborar para a consecución das mesmas. 

2. Respectar publicamente a imaxe do partido, dos seus órganos e de todos os seus afiliados, 
así como o disposto nos estatutos e nas leis. 

3. Acatar e cumprir os acordos validamente adoptados polos órganos directivos do partido. 

4. Pagar as cotas e outras achegas económicas que, de ser o caso e de acordo cos estatutos, 
poidan corresponder. 

5. Asistir e participar, na medida das súas posibilidades, nos actos e actividades que 
organice o partido para a difusión das súas propostas e proxectos. 

6. Colaborar de maneira activa, na medida das súas posibilidades, nas campañas electorais 
nas que participe o partido, participando como apoderados do mesmo cando sexan 
requiridos para isto. 

7. Gardar reserva das deliberacións dos órganos do partido nos que participe ou sexa 
membro, así como de calquera outra información da que tivese coñecemento cuxa 
reserva decidisen os órganos competentes do partido. 

CAPÍTULO II 

Simpatizantes 

Artigo 9. Dos simpatizantes. 

Son simpatizantes de IR aquelas persoas que, reunindo os requisitos do artigo 4 destes 
estatutos, deciden, por afinidade ideolóxica ou política, participar, de forma libre e 
voluntaria, no proxecto político do partido, pero sen querer asumir a condición de afiliado. 

Artigo 10. Dereitos dos simpatizantes. 

1. Os simpatizantes teñen dereito a: 

 Participar en todos os actos públicos convocados por IR. 

 Ser informados das actividades do partido. 

 Participar nas campañas electorais e ser interventores e apoderados nos procesos 
electorais. 

 Formar parte dos grupos e comisións de traballo ás que sexan invitados. 

 Colaborar economicamente a través de doazón. 

2. En ningún caso, os simpatizantes terán dereito ó sufraxio activo ou pasivo en ningún 
proceso electoral interno, se ben poderán ser invitados a participar nos mesmos polos 
órganos de goberno de IR. 

3. Os simpatizantes non están suxeitos ó réxime disciplinario, pero teñen o deber de 
respectar, non denigrar e protexer a imaxe do partido e dos seus órganos, así como dos 
seus dirixentes, afilidados e demais simpatizantes. 

 

TÍTULO III 

Organización e estrutura. Órganos e cargos do partido 
Artigo 11. Principios xerais e de funcionamento. 

1. A organización do partido responde ós principios de democracia, eficiencia, 
coordinación e unidade de acción, de acordo co disposto na Constitución e na lexislación 
en vigor. 

2. Os integrantes dos órganos de dirección e goberno do partido elixiranse por votación 
entre os afiliados, de acordo cos estatutos e, de ser o caso, os regulamentos que os 
desenvolvan. 

3. A elección producirase por sufraxio libre, secreto e listas pechadas, no que cada afiliado 
terá un voto. 

 

CAPÍTULO I 

Asemblea Xeral 

Artigo 12. Natureza e composición. 

1. A Asemblea Xeral é o órgano supremo que decide sobre todos os asuntos constituíntes 
do partido e, en particular, sobre os estatutos, a ideoloxía, os dereitos e deberes dos 
afiliados, a estratexia, a acción política e a configuración organizativa do partido. 

Así mesmo, é a competente para decidir sobre a disolución do partido. 

2. A Asemblea Xeral está integrada por: 

a) Os afiliados que estean en pleno exercicio dos seus dereitos, nos termos establecidos 
no capítulo I do título II. 

b) Os membros da Xunta Executiva, incluso rematado o seu mandato e ata a toma de 
posesión oficial do nova Xunta Executiva. 

Artigo 13. Organización e reunións. 

1. A Asemblea Xeral está presidida polo Presidente do partido ou persoa na que delegue, 
asistido polo Secretario e polos vocais que formen parte da Xunta Executiva. 

2. As reunións da Asemblea Xeral poden ser ordinarias ou extraordinarias: 

 As reunións ordinarias celebraranse unha vez cada 4 anos e serán convocadas pola 
Xunta Executiva. 

 As reunións extraordinarias celebraranse por acordo da Xunta Executiva ou por 
solicitude de, cando menos, un tercio dos afiliados en plenitude de dereitos mediante 
a sinatura dunha petición expresa dirixida ó Comité Executivo (que procederá a 
formalizar a convocatoria) e que ten que incluír a orde do día. 

3. A Asemblea Xeral reunirase previa convocatoria na que se deberá incluír a orde do día e 
que será remitida por escrito, preferentemente en soporte electrónico, a todos os afiliados 
cunha antelación de, cando menos, 5 días naturais. 

As deliberacións e acordos deberán suxeitarse á orde do día, se ben se poden incluír 
outros se así o aproba a maioría dos presentes na asemblea. 

4. Os acordos da Asemblea Xeral tomaranse por maioría simple dos presentes, excepto no 
referente á disolución, coalición ou integración noutro partido nos que será necesaria 
unha maioría cualificada de dous tercios dos afiliados asistentes. 

Artigo 14. Competencias. 

As competencias da Asemblea Xeral son as seguintes: 

1. Aprobar os estatutos e, de ser o caso, as súas modificacións. 

2. Debater e, de ser o caso, aprobar resolucións, acordos, programas ou calquera documento 
relativo a cuestións ideolóxicas, políticas, programáticas, estratéxicas ou de calquera outro 
tipo relacionada cos obxectivos por perseguir e as actividades por desenvolver polo 
partido. 

3. Aprobar os informes de xestión da Xunta Executiva saínte. 

4. Coñecer o estado de contas do partido. 

5. Aprobar a moción de censura contra a Xunta Executiva nos termos aprobados nestes 
estatutos. 

6. Aprobar a disolución do partido, así como posibles coalicións ou a integración noutro. 

 

CAPÍTULO II 

Comité Executivo 

Artigo 15. Natureza e composición. 

1. A Xunta Executiva é, baixo a presidencia do presidente do partido, o órgano de dirección, 
goberno e administración do partido entre asembleas. 

2. A Xunta Executiva estará composto por un mínimo de seis membros, e un máximo de dez, 
incluídos o presidente e o secretario. 

Artigo 16. Elección e destitución. 

1. A Xunta Executiva será elixido por todos os afiliados con dereito a sufraxio, de acordo co 
establecido no capítulo I do título II, mediante voto libre, secreto e listas pechadas. 

Será elixida a lista que, encabezada polo candidato a presidente do partido e do comité, 
obteña máis votos. 

2. A elección da Xunta Executiva terá lugar unha vez que sexa convocada a Asemblea Xeral, 
cunha antelación non superior a quince días á súa celebración. 



 

8 
 

3. A Xunta Executiva poderá ser destituído mediante a aprobación dunha moción de censura 
que requirirá a maioría absoluta dos votos dos membros asistentes a unha asemblea 
extraordinaria, previamente promovida por, cando menos, un tercio dos afiliados que 
estean en pleno exercicio dos seus dereitos, nos termos establecidos no capítulo I do título 
II. 

O único punto da orde do día desta asemblea extraordinaria será o debate e aprobación, 
de ser o caso, da moción. 

Artigo 17. Organización e reunións. 

1. O presidente do partido e da Xunta Executiva organiza e asigna as responsabilidades de 
cada un dos membros do comité. En todo caso, poderán existir, a elección do presidente, 
vocais sen responsabilidade asignada. 

2. O presidente do partido poderá realizar os cambios que considere necesarios e oportunos 
na organización da Xunta Executiva, así como cesar a algún dos seus membros e nomear 
a outros, requirindo, neste caso, a ratificación da Asemblea Xeral. 

3. A Xunta Executiva reunirase, como mínimo, unha vez ó mes, logo de convocatoria, na que 
se incluirá a orde do día, do presidente do partido, cunha antelación mínima de tres días 
á data da reunión. 

Tamén poderá ser promovida a súa convocatoria por calquera outro membro da Xunta 
Executiva, incluíndo necesariamente a orde do día, se é respaldada por, como mínimo, 
outro membro do mesmo. 

4. As decisións tomaranse por maioría simple, contado o presidente con voto de calidade en 
caso de empate. 

Artigo 18. Competencias. 

 As competencias da Xunta Executiva son as seguintes: 

1. Dirixir, con carácter xeral, a actividade do partido, no marco dos acordos, resolucións, 
programas, documentos e calquera outra decisión adoptada pola Asemblea Xeral. 

2. Executar os acordos, resolucións, programas, documentos e calquera outra decisión 
adoptada pola Asemblea Xeral. 

3. Aprobar a participación do partido nos procesos electorais, así como calquera acordo de 
coalición con outros partidos de ámbito superior ó local que, necesariamente, terá que ser 
ratificado pola Asemblea Xeral. 

4. Acordar a posición do partido en todas aquelas cuestións relevantes que non estean 
expresamente contempladas nas resolucións, acordos, programas e documentos 
aprobados pola Asemblea Xeral. 

5. Dirixir a xestión patrimonial, económica, financeira e administrativa do partido. 

6. Elaborar e aprobar os presupostos do partido, que deberán ir acompañados dunha 
memoria explicativa e que deberán ser ratificados pola Asemblea Xeral. 

7. Fixar, de ser o caso, as cotas ordinarias e extraordinarias que teñan que pagar os afiliados. 

8. Autorizar a contratación de bens e servizos necesarios para o desenvolvemento da 
actividade do partido. 

9. Crear comisións e/ou órganos para levar a cabo as tarefas que se considere conveniente, 
nomear os seus membros, designar os seus responsables, así como nomear asesores. 

10. Adoptar as medidas inmediatas que fosen necesarias para garantir que os acordos, 
resolucións, programas, documentos e calquera outra decisión se axustan á lei, ós estatutos 
e ós regulamentos que, de ser o caso, os desenvolvan. 

11. Aprobar, de ser o caso, instrucións sobre procedementos de actuación ou sobre aspectos 
de xestión e desenvolvemento de actividades por desenvolver. 

12. Calquera outra facultade que lle atribúan expresamente estes estatutos ou que non sexa 
da competencia de ningún outro órgano por expresa determinación estatutaria. 

 

CAPÍTULO III 

Cargos do partido 

Artigo 19. Presidente do partido. 

1. O presidente do partido é o seu representante político e legal, sendo, así mesmo, o 
presidente da Asemblea Xeral e da Xunta Executiva. 

2. O presidente do partido é elixido polos afiliados con dereito a sufraxio segundo o 
establecido no capítulo I do título II como integrante dunha candidatura na que opta á 
presidencia do partido, acompañado por outros candidatos que configurarán o equipo 
que, como membros da Xunta Executiva, desenvolverán, baixo a súa presidencia, un 
proxecto compartido de partido e de acción política, no marco das normas estatutarias e 
resolucións dos órganos do partido. 

A elección será por sufraxio libre, secreto e listas pechadas, que terán o número mínimo 
dos integrantes da Xunta Executiva, sen superar o máximo fixado nos estatutos. As listas 
necesitarán para poder concorrer ás eleccións co aval de, cando menos, o 1% dos afiliados 
con dereito a sufraxio segundo o establecido no capítulo I do título II 

3. En caso de ausencia, enfermidade ou calquera outra causa que lle impida temporalmente 
exercer as súas funcións, o presidente será subsitutído polo membro da Xunta Executiva 

que designe; igualmente, en caso de dimisión ou imposibilidade permanente, mentres 
non se convoquen novas eleccións, nun prazo máximo de 1 mes, e se nomee novo 
presidente conforme o establecido no capítulo II do título III destes estatutos. 

4. Serán competencias do presidente do partido as seguintes: 

 Representar o partido en todos os seus actos. 

 Presidir e dirixir, nas reunións ás que asista, as sesións da Asemblea Xeral e da Xunta 
Executiva, ordinarias e extraordinarias. 

 Dirimir, co seu voto de calidade, o empate nas votacións que non requiran maiorías 
cualificadas. 

 Atribuír, entre os vocais da Xunta Executiva, os diferentes cargos e a súa subtitución 
temporal, así como definir as funcións de cada un dos membros da Xunta Executiva. 

 Cesar e nomear os membros da Xunta Executiva, de acordo co disposto nos estatutos, 
así como propoñer a provisión transitoria das vacantes do mesmo. 

 Esixir o cumprimento dos estatutos do partido, así como calquera norma e/ou 
regulamento de carácter interno, e velar polas obrigas inherentes á pertenza ó mesmo. 

 Calquera outra competencia que lle corresponda conforme estes estatutos. 

5. Poderá delegar o exercicio dalgunha das súas funcións en calquera membro da Xunta 
Executiva, sen perder a súa titularidade e a conseguinte posibilidade de recuperar o seu 
exercicio cando o considere oportuno, así como fixar as regras e condicións de exercicio. 

Artigo 20. Secretario do partido. 

1. O secretario do partido será integrante da candidatura que opte á presidencia do partido 
e será nomeado como tal polo presidente unha vez formalizada a elección da Xunta 
Executiva. 

2. En caso de ausencia, enfermidade ou calquera outra causa temporal ou permanente que 
lle impida exercer as súas funcións, o presidente designará o seu substituto entre os 
restantes membros da Xunta Executiva. 

3. Serán competencias do secretario do partido as seguintes: 

 Redactar as actas das sesións da Asemblea Xeral e da Xunta Executiva, 
responsabilizándose dos libros de actas. 

 Colaborar co presidente no desenvolvemento das sesións da Asemblea Xeral e da 
Xunta Executiva, dando conta da orde do día e participando na dirección dos debates. 

 Estender, co visto e prace do presidente, as certificacións, credenciais e acreditacións 
que se soliciten e que deban ser expedidas. 

 Todas as demais funcións que lle encomenden estes estatutos. 

Artigo 21. Vocais do partido. 

1. Os vocais do partido serán integrantes da candidatura que opte á presidencia do partido 
e serán nomeados polo presidente unha vez formalizada a elección da Xunta Executiva. 

2. Os vocais terán as obrigas propias do seu cargo como membros da Xunta Executiva, así 
como as que lles correspondan das delegacións e/ou nomeamentos que lles encomende o 
presidente do partido ou a propia Xunta Executiva. 

 

CAPÍTULO IV 

Órganos de garantías 

Artigo 22. Comisión de Garantías. 

1. A Comisión de Garantías será a encargada de velar polo respecto a estes estatutos e, de ser 
o caso, outras normas do partido, por parte dos órganos, cargos e afiliados do partido; así 
mesmo, garantirá os dereitos dos afiliados. 

2. A Comisión de Garantías estará formada polo presidente e o secretario do partido (este 
último con voz, pero sen voto), por 2 vocais da Xunta Executiva e por 2 afiliados que serán 
elixidos na correspondente Asemblea Xeral de entre aqueles que estean en pleno exercicio 
dos seus dereitos, nos termos establecidos no capítulo I do título II. 

3. A Comisión de Garantías actúa tras requirimento de calquera afiliado ou órgano do 
partido, debendo resolver motivadamente os seus procedementos en todo caso. 

4. Serán competencias da Comisión de Garantías as seguintes: 
 Garantir os dereitos que os estatutos (ou calquera outra norma que os desenvolvan) 

lles recoñecen ós afiliados fronte a aquelas actuacións que poidan considerar lesivas 
por parte dos órganos e/ou cargos do partido. 

 Resolver os recursos, de ser o caso, contra as resolucións recaídas en procedementos 
disciplinarios. 

 Informar, a requirimento de calquera órgano do partido, sobre a interpretación dos 
estatutos ou das súas normas de desenvolvemento respecto dun asunto concreto que 
forme parte do seu ámbito de funcións. 

Artigo 23. Comisión de Réxime Disciplinario. 

A Comisión de Réxime Disciplinario é o órgano competente para incoar, tramitar e 
resolver os expedientes disciplinarios conforme o disposto nestes estatutos e estará composta 
por 3 membros designados pola Xunta Executiva e o secretario do partido (con voz, pero sen 
voto), que aplicarán o procedemento disciplinario aprobado nestes estatutos (Título IV). 

TÍTULO IV 

Réxime económico-patrimonial, documental e de contabilidade 

Artigo 24. Réxime patrimonial. 

1. O partido ten, desde o momento da súa constitución e inscrición no corresondente rexistro, 
plena capacidade xurídica e de obrar. Así, pode constituír calquera entidade que sexa 
necesaria para o desenvolvemento das súas funcións e pode adquirir, administrar e allear 
o seu patrimonio, constituído polo conxunto de bens e dereitos que pertencen ó partido 
ou que este poida adquirir e que resulten necesarios para o cumprimento dos seus fins. 

2. Particularmente, os recursos económicos do partido están constituídos por: 
 As cotas e achegas voluntarias dos afiliados, de ser o caso ou de calquera simpatizante. 
 As axudas públicas que solicite e lle poidan corresponder segundo a lexislación vixente. 
 Os rendementos do patrimonio existente e os créditos que poida concertar. 
 O produto xerado polas actividades que se organicen. 
 Os legados ou doazóns que poida recibir. 
 Calquera outros ingresos que reciba de acordo co disposto na Lei orgánica 8/2007, do 

4 de xullo, sobre financiamento dos partidos políticos ou en calquera outra lexislación 
estatal e/ou autonómica aplicable en cada momento. 

Artigo 25. Responsable económico-financeiro do partido. 

1. O tesoureiro do partido será o responsable económico e financeiro do partido. 

2. Será integrante da candidatura que opte á presidencia do partido e será nomeado como 
tal polo presidente unha vez formalizada a elección da Xunta Executiva. 

3. En caso de ausencia, enfermidade ou calquera outra causa temporal ou permanente que 
lle impida exercer as súas funcións, o presidente designará o seu substituto entre os 
restantes membros da Xunta Executiva. 

4. Serán competencias do secretario do partido as seguintes: 

 Ter a responsabilidade da área económica e financeira do partido, presentar á Xunta 
Executiva as propostas dos acordos que haxa que adoptar sobre estas materias e 
autorizar, coa súa sinatura, as entregas. 

 Responsabilizarse de todos os libros e documentos contables do partido, realizando 
todos os pasos legalmente esixibles en relación cos mesmos. 

 Asinar, co visto e prace do presidente, os documentos definitivos que aprobe a Xunta 
Executiva nas materias económica e financeira. 

 Controlar o movemento dos fondos do partido e a situación dos depósitos, e a súa 
adecuación ás anotacións dos libros contables. 

 Entregar, de ser o caso, os recibos das cotas e outros pagamentos que realicen os 
afiliados. 

 Todas as demais recollidas nestes estatutos. 

Artigo 26. Presupostos e exercicio económico. Rendición de contas e control. 

1. Os exercicios económicos do partido terán a duración do ano natural e pecharán a 31 de 
decembro. 

2. A elaboración e aprobación dos presupostos e da súa memoria explicativa correspóndelle 
á Xunta Executiva. 

3. A Xunta Executiva establecerá mecanismos de control e prevención internas, co fin de 
lograr os seguintes obxectivos: 
 Alcanzar a máxima eficiencia e transparencia posible na xestión económico-financeira 

do partido. 
 Propoñer e utilizar medidas que conduzan ó aforro e á eficiencia. 
 Garantir unha eficaz planificación de recursos. 
 Proporcionar unha maior vinculación de gastos e ingresos. 
 Promover e elevar para a súa aprobación procedementos de mellora e eficiencia 

económico-administrativa e financeira. 
4. Sen prexuízo da fiscalización externa dos tribunais de contas ou doutros organismos 

públicos previstos na lexislación vixente en cada momento, a Xunta Executiva aprobará 
un sistema de control interno da actividade económica-financeira que garanta a adecuada 
intervención e contabilización de todos os actos e documentos dos que se deriven dereitos 
e obrigas de contido económico; así mesmo, velará polo cumprimento das obrigas do 
partido en materia de rendición de contas ante os organismos competentes, para o cal 
poderá ditar directrices e instrucións que serán de obrigado cumprimento. 

Artigo 27. Réxime de contratación. 

1. O réxime de contratación axustarase ós principios de publicidade, concorrencia, 
transparencia, igualdade e non discriminación, sen prexuízo do respecto á autonomía da 
vontade e da confidencialidade, cando sexa procedente, e de acordo coa lexislación de 
contratación pública que resulte de aplicación. 

2. A Xunta Executiva será o órgano competente para autorizar a contratación dos bens, 
servizos e subministracións necesarios para o desenvolvemento da actividade do partido. 

Artigo 28. Réxime documental. 

1. O partido levará os libros contables, de Tesourería e de inventarios e balances legalmente 
esixibles para permitir, en todo momento, coñecer a súa situación financeira e patrimonial, 
así como o cumprimento das obrigas previstas na lexislación en vigor. 

2. Os libros de Tesourería, inventarios e balances deberán conter: 
 O inventario anual de todos os bens. 
 A conta de ingresos, indicando, como mínimo, as seguintes categorías: 

 Contía global das cotas e achegas dos afiliados, de ser o caso. 

 Ingresos procedentes do seu propio patrimonio. 
 Ingresos procedentes das doazóns. 
 Subvencións públicas. 
 Rendementos procedentes das actividades do partido. 
 Legados recibidos. 

 A conta de gastos, indicando, como mínimo, as seguintes categorías: 
 Gastos de persoal. 
 Gastos de adquisición de bens e servizos. 
 Gastos financeiros de préstamos. 
 Gastos das actividades propias do partido. 
 Outros gastos de administración. 

 As operacións de capital relativas a: 
• Créditos ou préstamos de institucións financeiras. 
• Investimentos. 
• Debedores e acredores. 

 

TÍTULO V 

Réxime disciplinario 

Artigo 29. Contido e dereitos dos afiliados en materia disciplinaria. 

 O réxime disciplinario enumera as infraccións nas que poderán concorrer os afiliados 
por diversas condutas que se enumeran nos seguintes artigos e que son, en distinto grao, 
lesivas para os intereses, obxectivos, fins e normas do partido, así como as sancións que se 
poden impoñer de considerarse probadas esas condutas infractoras. 

 O afiliado que incumprise os seus deberes ou que, coa súa conduta, atentase contra os 
principios do partido será obxecto do correspondente expediente disciplinario, de acordo co 
procedemento que se establece nestes estatutos, e gozará dos seguintes dereitos: 

 A presunción de inocencia. 
 A que lle sexan notificados os seguintes extremos: 
 O nomeamento e identidade do instrutor, ó que ten dereito a recusar se concorren 

causas xustificadas. 
 Os feitos que se lle imputan, a infracción que implican eses feitos e as sancións que, de 

ser o caso, se lle poden impor. 
 A identidade da autoridade ou órgano competente para resolver, de ser o caso, sobre 

a sanción. 
 A un procedemento contraditorio, onde poida formular alegacións e achegar os 

documentos que considere pertinentes con carácter previo á adopción das sancións. 
 A propoñer probas para a determinación dos feitos e a actuar asistido de asesor. 

 A que se motive e se lle notifique o acordo polo que se lle impoña, de ser o caso, a sanción. 
 A recorrer a resolucións sancionadoras ante a Comisión de Garantías nos termos 

establecidos nos estatutos e nas posibles normas e/ou directrices de desenvolvemento. 

 

CAPÍTULO I 

Infraccións 

Artigo 30. Clasificación das infraccións. 

 As infraccións clasifícanse en faltas moi graves, graves e leves. Ademais, considéranse 
de forma independente aquelas infraccións que implican automaticamente a expulsión do 
partido. 

Artigo 31. Infraccións moi graves. 

 Considéranse infraccións moi graves as seguintes: 

1. Privar ou restrinxir ilegalmente calquera dos dereitos dos afiliados, especialmente, os 
recoñecidos na Constitución, así como impedir o cumprimento dos deberes dos afiliados. 

2. Incumprir, de xeito grave e doloso, os estatutos ou calquera outra normativa interna. 
3. Incumprir as directrices, instrucións ou resolucións emanadas da Xunta Executiva ou de 

calquera outro órgano e/ou cargo do partido, no exercicio das súas competencias. 
4. A agresión física, o insulto, a ameaza, a coacción, o acoso ou a vexación a calquera afiliado, 

simpatizante, voluntario ou traballador do partido. 
5. Incorrer en calquera forma de corrupción no exercicio de responsabilidades institucionais 

ou cargos orgánicos. 
6. Efectuar manifestacións públicas que prexudiquen o bo nome do partido ou dos seus 

afiliados, así como a creación ou participación, en grupos de calquera tipo, que sexan 
contrarios ós obxectivos, intereses, fins e documentos esenciais do partido. 

7. A manifesta deslealdade ó partido e ós seus órganos, así como actuar de forma contraria 
ós principios e normas aprobadas polo partido ou cara ós seus órganos de goberno no 
exercico de cargo público. 

8. Utilizar de forma indebida a documentación ou información á que se teña acceso por mor 
do desempeño da responsabilidade institucional, cargo orgánico ou a condición de 
afiliado. 

9. A conduta neglixente na custodia de documentos do partido que dea lugar ó coñecemento, 
revelación ou difusión de acordos ou decisións do partido que se terían que manter baixo 
segredo ou reserva. 

10. Difundir datos persoais de afiliados, cargos, persoal ou colaboradores do partido. 
11. A negativa reiterada, sen cauxa xustificada, a participar como interventor ou apoderado, 

ou a colaborar activamente nas campañas electorais. 

12. Realizar declaracións ou manifestacións públicas desleais ou contrarias ós intereses do 
partido, así como realizalas en nome do partido sen contar coa autorización do órgano 
competente. 

13. Asumir, en nome do partido, calquera tipo de compromiso con outras formacións 
políticas, sindicais ou sociais sen a previa autorización expresa do órgano competente do 
partido. 

14. Difundir falsidades ou inxurias sobre compañeiros ou candidaturas para influír 
maliciosamente nos procesos electorais internos. 

15. Utilizar recursos do partido, realizar gastos inxustificados ou contratar servizos en nome 
do partido, sen a debida autorización do órgano competente. 

16. A reiteración na comisión de infraccións, cando se trate de 2 ou máis infraccións graves, 
no prazo, cando menos, de 1 ano. 

Artigo 32. Infraccións graves. 

 Considéranse infraccións graves as seguintes: 

1. Incumprir ou deixar de facer de maneira reiterada as funcións que corresponda 
desempeñar como cargo orgánico ou responsable do partido. 

2. Incumprir as directrices, instrucións ou resolucións emanadas da Xunta Executiva ou de 
calquera outro órgano ou cargo do partido, no exercicio das súas competencias, cando non 
sexa constitutiva de infracción moi grave. 

3. Suplantar ou atribuírse cargos ou funcións de calquera clase ou natureza que non lle 
corresponda, cando non sexa de tal gravidade que, polos danos supostos, deba ser 
cualificada como moi grave. 

4. Incumprir calquera normativa interna á que se estea suxeito, que non sexa constitutiva de 
falta moi grave. 

5. Falsificar o currículo vitae ou a declaracións de bens proporcionados ó partido ou a 
calquera organismo público cando sexa preceptivo para a toma de posesión dun cargo. 

6. Utilizar os medios do partido ós que se teña acceso por razón das súas funcións para influír 
en procesos electorais internos, sexa a favor ou en contra dalgunha candidatura, cando 
non fose constitutiva de infracción moi grave. 

7. A agresión física, o insulto, a ameaza, a coacción, o acoso ou a vexación a calquera afiliado, 
simpatizante, voluntario ou traballador do partido, que non sexan constitutivas de falta 
moi grave. 

8. Impedir a outro afiliado o exercicio dos dereitos que ten recoñecidos nos estatutos ou 
noutras normas. 

9. Obstruír de forma intencionada o exercicio das competencias ós órganos ou cargos do 
partido, así como negarse a colaborar, de forma reiterada e inxustificada, nos traballos ou 
tarefas para os que sexa requirido. 

10. Defender publicamente, fóra do ámbito interno do partido, opinións ou ideas opostas ás 
resolucións, programas, acordos e demais documentos, cando non constitúa falta moi 
grave. 

11. Causar danos ou prexuízos de forma intencionada ós bens do partido. 
12. A utilización neglixente dos datos persoais dos afiliados ós que tivese acceso pola súa 

participación nas actividades do partido. 
13. Incumprir as directrices ditadas por quen presida calquera tipo de reunión organizada 

dentro do partido no exercicio das súas facultades de moderación. 
14. Cometer unha falta leve cando fose anteriormente sancionado por outras 2 leves firmes, 

sen que fosen canceladas. 

Artigo 33. Infraccións leves. 

 Considérase falta leve calquera incumprimento destes estatutos e, en particular, 
calquera infracción clasificada como moi grave ou grave cando, a xuízo do órgano 
sancionador, non reviste, subxectiva e obxectivamente, unha especial gravidade en relación 
co eventual dano ós obxectivos, intereses e fins do partido. 

Artigo 34. Infraccións que implican a inmediata expulsión do partido. 

1. Considéranse neste artigo aquelas infraccións que, pola súa singular gravidade, constitúen 
omisión ou infracción das regras básicas fundamentais da normatividade do partido: 
 A afiliación ou a promoción da afiliación a outro partido político, así como a 

participación en listas electorais alleas ó partido en calquera proceso electoral. 
 A realización de actos de propaganda ou calquera outra forma de colaboración a favor 

doutros partidos políticos, listas electorais ou candidatos, cando nas mesmas eleccións 
concorra o partido. 

 A solicitude de voto a favor doutros partidos políticos, listas electorais ou candidatos 
en contra dos acordos ou resolucións da Xunta Executiva. 

 A manifestación pública de discrepancia grave coa ideoloxía, principios ou fins do 
partido, realizada durante actos de propaganda, reunións públicas ou a través de 
calquera outro medio que garanta a publicidade. 

2. Sen prexuízo da inmediata efectividade da baixa como afiliado, a persoa afectada poderá 
presentar recurso ante a Comisión de Garantías, se ben, durante a tramitación do mesmo, 
os dereitos do interesado quedarán automaticamente suspendidos e estará inhabilitado 
para desempeñar calquera cargo orgánico ou de representación.  

Artigo 35. Prescrición das infraccións. 

1. As infraccións prescriben: 
 As moi graves, ós 4 anos. 
 As graves, ós 2 anos. 
 As faltas leves, ós 12 meses. 

2. O prazo de prescrición comezará a contar desde o momento da súa comisión e, se non 
constase, desde o momento en que foi coñecida a infracción. 
Este prazo só poderá ser obxecto de interrupción en caso de que estea en curso o 
correspondente expediente disciplinario, sen que, en ningún caso, esta interrupción sexa 
superior a 6 meses. 

 

CAPÍTULO II 

Sancións 

Artigo 36. Sancións das infraccións moi graves. 

1. A comisión de infraccións clasificadas como moi graves pode conlevar as seguintes 
sancións: 

a. Suspensión da condición de afiliado de 2 ata 4 anos. 
b. Expulsión do partido. 

2. Ademais, estas sancións levarán asociadas as seguintes consecuencias accesorias: 
 A inhabilitación para cargo orgánico ou de representación do partido no prazo de 

duración da sanción de suspensión. 
 A perda do cargo orgánico ou de representación que estivese desempeñando. 

Artigo 37. Sancións das infraccións graves. 

 As infraccións graves implican a sanción de suspensión da condición de afiliado por 
un período comprendido entre 6 meses e 2 anos. 

 Así mesmo, estas sancións levarán asociadas as seguintes consecuencias: 

 A inhabilitación para cargo orgánico ou de representación do partido no prazo de 
duración da sanción de suspensión. 

 A perda do cargo orgánico ou de representación que estivese desempeñando. 

Artigo 38. Sancións das infraccións leves. 

1. As infraccións leves serán sancionadas con: 
 Suspensión de militancia por un período de ata 6 meses. 
 Inhabilitación para desempeñar cargos orgánicos ou de representación por igual 

período de tempo ó da suspensión da militancia. 
 Apercibimento verbal ou amoestación por escrito. 

2. Todas estas sancións non se exclúen entre si e graduaranse proporcionalmente en función 
das circunstacias que concorran no feito infractor. 

Artigo 39. Gradación das sancións disciplinarias. 

  Os criterios para a determinación da sanción efectivamente aplicable á infracción 
acreditada son os seguintes: 

 Intencionalidade. 
 Prexuízo causado ó partido ou ós seus afiliados. 
 Grao de participación na comisión da infracción. 
 Reiteración ou reincidencia. 

Artigo 40. Prescrición das sancións. 

1. As sancións prescriben: 
 As das infraccións moi graves, ós 2 anos. 
 As das graves, ó ano. 
 As das faltas leves, ós 6 meses. 

2. O prazo de prescrición das sancións comezará a contar desde o día seguinte a aquel en que 
adquira firmeza a resolución en que se impoña e interrómpese con calquera actuación 
encamiñada a facer cumprir a sanción. 

 

CAPÍTULO III 

Órganos competentes e procedemento 

Artigo 41. Órganos competentes. 

1. O órgano competente para incoar, tramitar e resolver os expedientes disciplinarios é a 
Comisión de Réxime Disciplinario, formada segundo se establece no artigo 21 destes 
estatutos. 

2. O órgano competente para resolver os recursos, de ser o caso, contra as resolucións 
recaídas en procedementos disciplinarios é a Comisión de Garantías, de acordo co 
establecido no artigo 20 destes estatutos. 

Artigo 42. Procedemento. 

1. O procedemento sancionador iníciase de oficio, independentemente de que haxa ou non 
denuncia por parte de terceiros, se ben calquera órgano ou afiliado que tivese coñecemento 
dos feitos poderá presentar denuncia ante a Comisión de Réxime Disciplinario, a cal 
poderá, de ser o caso, acordar a incoación do procedemento tendo en conta os termos da 
denuncia e/ou a investigación que poida promover para aclaralos. 

2. A Comisión de Réxime Disciplinario designará, co acordo de incoación, cal dos vocais non 
pertencentes á mesma actuará como instrutor, notificándollo ó afiliado inicialmente 
afectado, así como a identidade do secretario, que será o mesmo do partido, con voz pero 
sen voto segundo se establece no artigo 21 destes estatutos. 

3. O instrutor, trala investigación correspondente, formalizará un documento no que 
figurarán os feitos que se consideren susceptibles de ser constitutivos de infraccións 
tipificadas nestes estatutos, así como a sanción que lles puidese corresponder, 
notificándolle este documento ó afectado. 

4. O afectado poderá presentar por escrito as alegacións e propoñer a realización das probas 
que estime convenientes. Finalizado o período probatorio, o instrutor proporá o arquivo 
do expediente ou a imposición da sanción que se puidese axustar ós feitos apreciados, 
notificándolle o afectado a decisión adoptada. 

5. As actuacións remitiranse á Comisión de Réxime Disciplinario. O instrutor e o secretario 
non participarán na resolución que se adopte finalmente. 

Artigo 43. Resolución e medidas cautelares. 

1. A resolución da Comisión de Réxime Disciplinario será motivada e notificaráselle ó 
afectado. A partir do momento en que exista constancia firme da práctica da notificación, 
a sanción producirá os seus efectos. 

2. O interesado poderá recorrer, no prazo de 15 días, as resolucións ditadas pola Comisión 
de Réxime Disciplinario ante a Comisión de Garantías. Esgotado o prazo indicado sen que 
se interpuxese recurso, considerarase firme para todos os efectos. 

3. Unha vez que se inicie o procedemento ou, incluso, antes se existen razóns de urxencia 
apreciadas pola Comisión de Réxime Disciplinario, poderán adoptarse medidas cautelares 
para garantir a efectividade da resolución final ou para evitar que se continúen 
producindo danos ós intereses, obxectivos, fins ou resolucións do partido. 

4. A Comisión de Réxime Disciplinario poderá adoptar medidas cautelares en calquera 
momento da instrución, que poderán incluír a suspensión da condición de afiliado, coas 
súas consecuencias correspondentes, se existen elementos indiciarios suficientes para 
supoñer que a gravidade dos feitos analizados implicaría unha sanción consecuente cunha 
infracción moi grave ou grave da que sería responsable o suspendido. 
Neste caso, a medida de suspensión non poderá prolongarse máis alá da duración da 
instrución e resolución do expediente, podendo o afectado recorrela no prazo de 5 días 
hábiles ante a Comisión de Garantías, se ben a interposición do recurso non terá efectos 
suspensivos. 

Artigo 44. Duración. 

1. O expediente sancionador tramitarase no prazo de 6 meses a contar desde o seu inicio, 
agás que os feitos que se xulguen revistan especial complexidade; neste último caso, o 
prazo para a resolución poderá prorrogarse 1 mes máis. 

2. O prazo considérase interrompido cando o afiliado afectado, coa súa conduta, impedise o 
desenvolvemento da instrución ou realizase calquera conduta dilatoria ou obstrutiva que 
fixese imposible a continuidade da instrución. 

3. Finalizado o prazo sen resolución expresa, o órgano competente arquivará o expediente e 
as actuacións. 

DISPOSICIÓNS ADICIONAIS 

Disposición adicional primeira. 

 O partido carecía, no momento da súa incrición no rexistro de partidos, de patrimonio 
fundacional. 

Disposición adicional segunda. 

 O partido disolverase ou estinguirase por acordo da Asemblea Xeral convocada para 
o efecto, adoptado por unha maioría cualificada de 2/3 dos afiliados. 
 A Asemblea Xeral acordará tamén, coa mesma maioría cualificada, o destino do 
patrimonio resultante no momento da disolución, unha vez satisfeitas as obrigas financeiras 
que existisen.  

Disposición adicional terceira. 

 A Xunta Executiva poderá acordar, por maioría absoluta e por proposta do Presidente, 
a modificación destes estatutos, en sesión extraordinaria convocada expresamente para este 
efecto. 
 Poderase acordar, na mesma sesión extraordinaria e por maioría absoluta, que a 
modificación entre en vigor de forma inmediata, se ben deberá ser necesariamente ratificada 
na primeria Asemblea Xeral que se convoque con posterioridade. 

Disposición adicional cuarta. 

 A comunicación entre os órganos do partido e os afiliados será, preferentemente, por 
vía electrónica. 
 

DISPOSICIÓNS TRANSITORIAS 

Disposición transitoria primeira. 

 Todos as disposicións, acordos e instrucións vixentes aprobados con anterioridade á 
entrada en vigor destes estatutos deberán adecuarse, de ser o caso, a eles e considerarase 
derrogado todo o que sexa contraditorio e non se poida adecuar ós mesmos. 
 Así mesmo, quedan derrogados os estatutos aprobados en 2003. 
 

DISPOSICIÓNS FINAIS 

Disposición final primeira. 

 Estes estatutos entrarán en vigor no momento da súa aprobación pola Asemblea Xeral. 


